
83

Nemighe e donne stesse do riposo

Segondan di ommi senza sciortî fêua

De so cabanne ô genio bellicoso,

E mentre quelli di arme fan ne-a schêua

De Marte l’esercizio fadigoso,

Lô dentro da cabanna e in sciä so stêua

Appægian arrangiæ, pronti e pulii

I strûmenti da guæra a-i so marii.


84

Atre fïan e torsan de cordette

Con fie d'erba, o cotton, o zunchi o paggia

Pe tegnî ferme a-ô manego i ascette,

O i piccossi de legno o in pria ch’a taggia,

A sparte, a tronca e a manda in tæra nette

Brasse e teste in sciö campo de battaggia,

O guernî di archi lunghi e drûi che frûsti

Ne son spesso in dêuviali i ciù robûsti.


85

Van lûstrando tante atre o fan ciù belli

I maneghi de sciabbre e di tamacchi

E di piccossi destinæ pe quelli,

Che ëan i primmi ne-e squaddre e ne-i attacchi,

Con intaggi o a çercetti paralelli,

O a rombi, o a fêugge, o a bisce, o a stelle, o a scacchi,

E atre con osse o canne affiæ fan punte

Che van in çimma a-e lançe o a-e frecce azzunte.


86

Fan atre i jempenambi[1] e i arasoie,

Comme elmetti o tûrbanti pe-i eroi

Ciù distinti pe-ô graddo e pe-e vittoie,

E l’iaci e ô bure atre componan poi

Con de conchiglie che ghe paivan gioie,

O de osse gianche che per lô ëan tesoi,

Pe servî d’ornamento a-ô peto e a-ô collo

Comme a gran croxe e ô gran toson spagnollo.





	↑ I jempenambi ean specie de berette o d’acconçatûe ciù complicæ di arasoie, l’iaci e o bure ëan specie de collæn o collann-e formæ da ossette gianche o con conchilie.

